
Ukolosiyawa

1 Bulus udura uyeso vana Ugomo Asere usuro
ubasa Asere nan uhenu uru Timoti.

2 Uhana ahira an de be sa wa hem nan anu
henu ahuma anyimo avana Asere sa wa rani
Ukolosi. Ca ubura nan ticukum timan usuro
ahira Asere acoo aru ucukum nan shi.

3Ti zin in napuru arum in na Asere acoo a Yeso
vanaa Asere nan konde uya uwui ti zin biringira
barki shi.

4 Ta kunna uhem ushi me anyimo avana Asere
Yeso nan nu hem andesa azauka barki Asere.

5 Izin nu hem ugeme barki u'inko iriba inka
dundure imum me sa a inko shini asesere yamu
kunna u'inko iriba ika dundure nan tize tikadura
nan tize ta Asere.

6 Tige sa ta aye shi. Tize ta Asere sa nyinza
ahana, ti kuri ti yozo nan ti uza anyimo unee
uzini wuza ani me datti rono me sa ya kunna
uni nan imanza ubura Asere akadundure.

7 Agino me ani tize ta Asere kasi umanza sa
ya wuzi ahira Abafaras, uroni ukatuma karu
kahuma de sa mazin katuma kahuma ka vana
Asere anyo aru.

8 Abafara maa bukin duru uhem uweme any-
imo abibe.

9 Barki uguna uhem me, datti uwui me sa taa
kunna ani me, daki taa ceki uwuza ushi biringira
ba. Ti zin unu tira utari bati amyinca unu rusa
ume me anyimo urusa nan unu tinka a bibe.

10 Ti zin biringira bati i wuzi tanu me sa ta
wuna Asere rep a konde uya una sa iriba ime me
idi rummi. Tizin biringira inya ahana anyimo
akonde ka ya katuma kuri vi'u una rusa Asere.

11 Ti zin biringira unu gunna isoki nice anyimo
konde uya urusa barki ubara uhana utira iriba
ikang nan unata iriba.

12Tizin biringira idi acoo iriba irum nan apuru
arum, de sa ma wuna shi ya kem ukalum anyimo
uharu wanu re imum ya Asere yanu hem anyimo
ama saa.

13Ma buran duru anyimo atigomo timareu ma
kurzon duru ti iri tigomo ti huma ti vana ume
me.

14 Ahira usam me ta kem uburan, uvete ucara
abanga.

15 Usam me mani muhenu ma Asere sa adake
iri ba. Me mani utuba anyimo abi barabara ba
Asere.

16 Barki ahira ame me ani abari vat timum me
mani ma bari tini barki me.

17Maa rani aje uvat uti mum, anyimo ame me
ani vat ti mum ta kuri ta gurna.

18Me mani nice nini pum, anu tarsa Asere me
mani utuba nan vana utuba anyimo ani wono,
barki anime mazi na hira utuba anyimo atimum
vat.

19 Barki sa Asere ma wuzi puru arum ugunna
vat ubari ume me ucukuno anyimo ame.

20 Ma kuri ma barka konde iya imum uhana
ahira ame usuro usam me. Asere ayen ticukum
turunta ahira ama ye mu gankirka ume. Asere
abarka vat uhana ahira ame, nani ti mum me ti
rani asesere.

21 Barki sa unu tuba shi agenu wani ahira

Asere, anu eru ume amuriba nan anyimo aka-
tuma kaburi.

22 Ana me, ma barka shi ahira iwono ime me
ini pum. Ma wuza ani me bati ma witi shi lau,
anu zatu umadini nan uzatu imum iti zogo aje
ame.

23 Inge yare aje anyimo uhem, uturi ahira
a'inde, anu zatu seserke ahira u'inko iriba
ikadura nan tize ta Asere sa awuzi barki konde
vi sa ma rani unee. Tine tini tizi ta Asere sa mi
Bulus ma cukuno urere.

24 Ana me izin niriba irum ini jassi im barki
shi. Ani pum nummamyincika ukasu ijasi ivana
Asere barki nipum ni meme nini anu tarsa Asere.

25 Barki anu tarsa Asere agino me, ma cukuno
urere nan unu gittak sa Asere acanum barki wa
anu umyinca ukadura ka Asere.

26 Ane ani nizunzi nikadura sa a hunze tiwe
nan ticara gbardang. Ani me apoko ande sa wa
hem in me ini.

27 Ahira awe me ani Asere a hem upoko
ugbardang uhunze me ni anyimo anu zatu tarsa
Asere. Maa bezi vana Asere mani anyimo ashi,
ugbardang ukatuma sa ka aze.

28 Me mani de sa tizin unu boo me, tizin unu
gbara ukonde uya unu, ti zin unu dugura ukonde
uya unu nigoo me nan konde uya urusa, bati ti
witi konde uya unu anyimo avana Asere gbem.

29 Barki nikara ni meme nan ubari ume me
sa urani anyimo am unee uni wa wunam izinin
katuma in nu inko iriba.

Bikoro bu Kure
1 In nyara irusi ijase sa ma sa barki shi, barki

an desa wa rani Ulaudikiya, nan aye gbardang

sa daki wa mu ira muhenu mum ba.
2 Ma wuza katuma bati muriba mu we me

mu kem nikara uwatu upata uwe anyimo uhem
uhana vat ure aje nan urusa! ukang ukadura
kani hunzi na Asere, vana Asere.

3 Anyimo ani hunzi vat muso murusa nan mu.
4 Ma buka shi ani me kati uye ma rangi shi

intize tihunguko umuriba mushi.
5 Vat unu zina sa inzom nigoo me nan shi

abibe. In zin na puru arum in iri urusa tanu
tishi nan akara ashi me.

6 Sa yaa kabi vana ugomo Asere, tonno ni in
nikara anyimo ame.

7 Cukuno nin gusi abira shi anyimo ame, akuri
asuu shi asesere ame, i tonno anyimo u nya
uhem, kasi udundura me sa awuzi shi, awuu
gbardang anyimo ubezi iriba irum.

8 I wuzi seke kati uye ma rangi shi una urusa
nan nu hunguko ushi ahira una utanda wa
naabu, una utarsa utimum tu nee, inzo ti vana
Asere ba.

9Anyimo ameme anu rusa vat ubara Asere ani
pum.

10 Shi, isa myinci anyimo ame. me mani aje
ukonde uya ubari nan tigomo.

11 Anyimo ame me ani awuzi shi nigbari, inzo
usandi unigbari sa anabu wa wuza ba, ni ukarsa
uwa uni pum, ni vana Asere nini.

12 A vati shi nan me ahira uzoro. Anyimo ame
me ani ahirza shi uhem wnyimo ubari Asere, de
sa maa hirza me anyimo iccau.

13 Uganiya me sa ya zi mukizi anyimo upilzo
ushi me, anyimo uzati uni gbari nini pum, maa



Ukolosiyawa Bikoro bu Kure:14 v Ukolosiyawa Bikoro bu Kure:23

canti shi nigoo me nan me, ma kuri ma vete vat
upilzo ushi me ni.

14 Maa visi tireme tishi me sa amu zina
anyertike nan unu inko utize sa wa raa ace aru,
maa kari vat ma nuki asesere utiti ugankirka
ume me.

15 Maa kari ubari nan tigomo. Ama saa maa
poki tini ma tarsi tini uhana ubukimure aje ahira
ugangirka ume me.

16Barki ani me, kati uye ma nya shi ayari ahira
imum yare nani imum i usa, nani ahira upeu
usoo, nani abanga uwui wa sabar.

17 Timumum tigino me mazu mati mum me
sa ti'eze ini aje, kadundura me kane kani vana
Asere.

18 Kati uye ushi sa ma nyara ukaska unice nan
ninonzo ni be Asere ma iri ayari ashi sa adi wu
adiri ukalum ushi me. Usandi unu ugino make
ribe anyimo ti mum sa ma iri ma cukuno unu
yeze uni ce ubasa ume uni pum.

19 Nizi sas nan nice nani vat nipum tiji wan
tihihira wa zin katuma nigoo me, mazin ti'uza
nan ti uza me sa Asere a nyinza.

20 Inki ya wono nigoo me nan vana Asere ahira
imum i unee, nyanini ya wuna izin nu wuza kasi
shi anu unee wani.

21 “Kati i canti, nani i donkino, nani idari?”.
22 Vat timumum ti ge me umara utini ene ani

ucorno ingi awuza katuma una udungura wa
anabu.

23 Ugino u'inso utize uzin uzini urusa uni pum
usandi una sa ayo nan utuzo nan unya uni pum
ijasi. Izo me katuma ka ge sa nipum ni nyara ba.

Bikoro bu Taru
1 Inge Asere a hirza shi nigome nan vana Asere,

i nyari imume sa irani aseseri, aba sa vana Asere
ma cikin atari tinanre ta Asere.

2 Bassa imumme sa irani aseseri, inzo anice
nimumme sa irani adizi ba.

3 Irusa shi ya wono, ibe ishime a hunze inni
nigome nan vana Asere anyimo Asere.

4 Uganiya sa vana Asere ma aye desa memani
ibe ishime, uganiya me shi idi ē nigome nan me
anyimo ugongon umeme.

5 Cekini mei maje sa marani unee, utarsa
ahana aruma nan na'e sa daki wamu wuza
anya ba, madini mei maje ma zenzen, unyara
uzenzen, nan nu yarara, uge sa une uni utarsa
umakiri.

6 Barki timum tiginome tini ucurnome iruba
Asere u eze ace ana gbas.

7Anyimo atimum tigino tini ya zi icikin sa iciki
anyimo tini.

8Aname ya cukuno gbas ikari timum tiginome-
upazaza iruba, ucurnome iruba, ubasa imum
ibur, tizogo nan tize tizenzen anyo ashime.

9 Kati iwu acece macico ba, barki sa ya susso
unu ukuzu nan katuma kameme.

10 Ya kuri ya soki unu uso, de sa aka saki
anyimo urusa uzina ude sa ma bari me.

11 Abinime ani uheliniyawa nan uyanhuwa
marani ba. Una nigbari nan de sa daki agbara
me ba, unure, unu zatu uyozo, nani ubasikitiye,
urere nani de sa abura me vana Asere memeni
vat, ma kuri mara anyimo uvat.

12 Sa shi wani ande sa Asere zauka ana lau anu
heminmi sokini nibusi, katuma karirin, utuzo

unice umeki unice nan iruba ishew.
13Wunani iruba ishew ina cece, i benki acece.

Ingi uye mazin nimum wanu henu iveten ka si
sa ugomo Asere ma vete ku shi men.

14Timumme sa titeki tigeme vat, cukunoni unu
hem uge sa une uni umasirka vat.

15 Cekini ticukunum timan ti vana Asere
ticukunno amu ruba mu shime, barki tigeno
ticukumtiman me tini atiti shi anyimo ani pum
ni'inde. Wunani iruba irum.

16 Cekini tize ti vana Asere ticukuno anyimo
ashi kang. Vat unu rusa, i dungari, ikuri gbari
acece inaren, ire nan nire ini nonzoibibe. Izin
nuwuza nigome ini ruba irum anyimo atize ta
Asere.

17 Vat imumme sa idi wuzi anyimo atize nani
katuma iwuzi anyimo aniza nu ugomo Asere
Yeso. Iwuzi iruba irum ina Asere acu ahira ame.

18 Anee tarsani anu ruma ushime menmerum
anyimo ugomo Aesre.

19 Ahana aruma hemni ina nee ashime, kati
ipatilka we ba.

20Ahana tarsani aka co ushime anyimo a kondi
nyani, barki anime arumuza ugomo Asere iruba.

21 Shi aka co kati ijutiki ahana ashime ba barki
kati wa kunna biyau.

22 Arere tarsani an sakura ashime anipum
anyimo akondi iya imum, sarki unyara uniza
nan nyara uruma anu muruba, senke ini ruba
inde. Kunna biyau bu ugomo Asere.

23Vat imumme sa iwuza, wuzani katuma ahira
iruba barki ugomo Asere, inzo barki unu ba.

24 Irusa uguna idi kabi ukalum ukatuma ahira
ugomo Asere. Barki ugomo Asere, avna Asere

mani itarsa me.
25 De sa daki ma wuza iruba ubenki ba madi

kabi ukalum iruba uzatu ubenki, usu unuce.

Bikoro bu Nazi
1 Shi an sakura nyani arere ashime imumme sa

ya wuna iririn. Rusani shime izin sakura aseseri.
2 Reni aji unu suki ace uwuza ubi ringara.

Icukuno unu rusa anyimo abiringara nan iruba
irum.

3 Wunani biringara nigome barki geru bati
Asere apoki anatukum barki tizeta Asere, abuki
nihunzi nikadura ka vana Asere.

4Wuzani biringara bati irusa ubaka me rep, ka
si yanda be sa irizi inbuki.

5Wuzani tanu unu rusa ande sa wara amatara,
iwuzi katuma unu ganiya.

6 Kondi uya uwui ca tize tishime ticukuno
tihuma, ca ticukuno unu runta ukunna bati irusi
ukabirka ukonde vi.

7 Abanga atimmume sa ira anyimo, tikikus
madi buki shi tini. Uhenu una kadure uroni
umyara um mani anyimo ugomo Asere.

8 Ma tuma me ahira ashi barki aginome, bati
irusi imumme sa tirani anyimo, bati makinki tize
tishime nikara.

9Ma tumime nigome nan onisimus una kadure
nan unu hem uhanu, de sa mara anyimo ashi.
Wadi buki vat imumme sa awuzi abame.

10 Aristakus, uroni nni rere num, mazin unu
iso ushi nan Markus uhenu u Barnabas (Desa
usuru umeme uni yakem u inko utizen ingi ma
aye ikabi me).

11 Nan Yeso desa atisa me Yustus we wani cas
arani akatuma kam cukuno tuninza utize ahira
am.

12 Abataras ma iso shi. Me unu inde anyimo
ashi mani urere uvana Asere Yeso mani, kondi
uya uwui ma wuza shi biringara nan katuma,
bati i tonnu vat nan gbem anyimo Asere.

13 Sa inturi amaru ame barki sa ma inki
iruba akatuma barki shi, barki ande sa wa rani
ulawudikiya, nan uhiratalis.

14 Luka ulikita uhem nan dimas wazin unu iso
ushi.

15 Isoni anu hanu sa wara ulawudikiya nan
unimta nan anu tarsa Asere sa wara anyimo
akura ameme.

16 Uganiya sa abasa kadure kinyerte kageme
atii ashi, akuri abasa anyimo anu tarsa Asere
ulawudikiya, irusi ya kuri ya basa inyerteme
ulawudikiya.

17 Ibuki Arkibas ''ma inki iruba akatuma ka
ugomo Asere sa ma kaba, bati umyinca kani.''

18 Ni isi nigeme intari tum tini Bulus ringini
utirza um. Icukuno ahuma.

